
ICHKI TURIZMNI 
RIVOJLANTIRISHNING 

ILG‘OR XORIJIY TAJRIBASI 
VA UNI O‘ZBEKISTONDA 

QO‘LLASHNING IQTISODIY 
AFZALLIKLARI

Matkarimov Jahongir Shamuratovich
Mustaqil tadqiqotchi

Annotatsiya: Maqolada COVID–19 pandemiyasining salbiy oqibatlaridan keyin ichki turizmni tiklash bo‘yicha dunyo mam-
lakatlari va O‘zbekiston Respublikasida qo‘llanilgan choralar hamda mamlakatda ichki turizmni rivojlanishiga salbiy ta’sir 
qilayotgan omillar va ularni bartaraf etish yuzasidan tegishli taklif va mulohazalar keltirilgan.

Kalit so‘zlar: ichki turizm, xalqaro turizm, ijtimoiy-iqtisodiy rivojlanish, joylashtirish vositalari, mustaqil turizm, preferensiya 
va imtiyozlar, turoperator, turagent, turistik xizmatlar, turistik mahsulotlar, turistik axborot markazlari, turistik bekat.
Abstract: The article presents the measures taken in countries around the world and the Republic of Uzbekistan to restore 
domestic tourism after the negative consequences of the COVID–19 pandemic, as well as factors that negatively affect 
the development of domestic tourism in the republic and offers proposals for their elimination.

Key words: domestic tourism, international tourism, socio-economic development, accommodation facilities, independent 
tourism, preferences and benefits, tour operator, travel agent, tourism services, tourism products, tourist information 
centers, tourist station.
Аннотация: В статье представлены меры, применяемые в странах мира и Республике Узбекистан для восста-
новления внутреннего туризма после негативных последствий пандемии COVID–19, а также факторы, которые 
негативно влияют на развитие внутреннего туризма в республике и дано предложения по их устранению.

Ключевые слова: внутренний туризм, международный туризм, социально-экономическое развитие, средства раз-
мещения, самостоятельный туризм, преференции и льготы, туроператор, турагент, туристические услуги, тури-
стические продукты, туристско-информационные центры, туристическая станция.

K I R I S H
Butun dunyo bo‘ylab sayohat cheklovlari yumshatila boshlagach, barcha davlatlar asosiy e’tiborni ichki 

turizmni rivojlantirishga qaratmoqda. Jahon sayyohlik tashkiloti (UNWTO) ma’lumotlariga ko‘ra, ichki turizm 
xalqaro turizmga nisbatan tezroq tiklanadi, shuningdek, ichki turizm rivojlangan va rivojlanayotgan mamlakat-
larga COVID–19 pandemiyasining ijtimoiy va iqtisodiy ta’siridan qutulish imkoniyatini beradi.

Jahon sayyohlik tashkiloti ma’lumotlariga nazar tashlaydigan bo‘lsak, 2018-yilda dunyo bo‘ylab 9 milliardga 
yaqin ichki turistik sayohatlar amalga oshirilgan bo‘lib, bu ko‘rsatkich xalqaro sayyohlar sonidan olti baravar 
ortiq (2018-yilda 1,4 milliard) ekanligini ko‘rsatmoqda1. 

M A V Z U G A  O I D  A D A B I Y O T L A R  T A H L I L I
Ushbu maqolada Butunjahon turizm tashkiloti (UNWTO)ning 2020-yil sentyabrda chop etgan “Ichki turizmni 

tushunish va uning imkoniyatlaridan foydalanish” nomli eslatmasi, shuningdek, F. Kabote va M. Aminelarning 
ilmiy tadqiqot materiallaridan foydalanildi.

T A D Q I Q O T  M E T O D O L O G I YA S I
Ushbu tadqiqotning ahamiyati turizm sohasida ichki turizmning ahamiyati bilan bog‘liq. Maqolada tahliliy 

ma’lumotlar asosida milliy iqtisodiy institutlarimizning ichki turizmni rivojlantirish bilan bog‘liq zarur qarorlar 
qabul qilishga ko‘maklashuvchi tavsiyalar ishlab chiqildi.

1	 https://www.unwto.org/news/unwto-highlights-potential-of-domestic-tourism-to-help-drive-economic-recovery-in-destinations-world-
wide

T A H L I L  V A  N A T I J A L A R
Dunyo mamlakatlarining ichki turizm ma’lumotlarini (bir kechada tashrif buyuruvchilar) ko‘rib chiqadigan 

bo‘lsak, 2020-yilda ichki turizm sayohatlari xalqaro sayohatlarga nisbati eng yuqori bo‘lgan mamlakatlar 
Hindiston, Braziliya, Xitoy va Venesuela bo‘lib, ularning barchasida ichki turistik sayohatlar ulushi xalqaro 
sayyohatlar soniga nisbatan 97% yoki undan yuqori hisoblanadi. AQSh, Eron, Avstraliya, Peru, Janubiy Koreya, 
Yaponiya va Finlandiyada ichki sayohatlar barcha sayohatlarning 90% dan yuqorisini tashkil qiladi (1-ilova).

Ichki turizm ma’lumotlarini taqdim etgan 73 mamlakatdan 21 tasida ichki turizm sayohatlari soni barcha 
sayohatlar sonining 80% yoki undan ko‘prog‘ini tashkil etgan bo‘lib, bu global miqyosda ichki turizm muhimligini 
anglatadi2. 

Statistik ma’lumotlar shuni ko‘rsatadiki, aksariyat yo‘nalishlarda ichki turizm xalqaro turizmga qaraganda 
ko‘proq daromad keltiradi. Iqtisodiy hamkorlik va taraqqiyot tashkilotiga3 a’zo mamlakatlarda ichki turizm 
umumiy turizm xarajatlarining 75% ni tashkil qiladi, Yevropa Ittifoqida esa ichki turizm xarajatlari kirish turizmi 
xarajatlaridan 1,8 baravar yuqori. 

UNWTO Bosh kotibi Zurab Pololikashvilining fikriga ko‘ra: “Ichki turizm xalqaro sayohatlarga qaraganda 
tezroq va kuchliroq tiklanadi. Ichki turizm hajmini hisobga oladigan bo‘lsak, bu ko‘plab yo‘nalishlarga pan-
demiyaning iqtisodiy ta’siridan xalos bo‘lishga, shu bilan birga, ish o‘rinlarini, tirikchilik manbalarini yaratishga 
yordam beradi va turizmni rivojlantirish uchun taklif qilinayotgan ijtimoiy imtiyozlarni iqtisodiyotga ortig‘i bilan 
qaytarishga imkon beradi”4.

Halqaro miqyosda tahlil qilinadigan bo‘lsa, xarajatlar bo‘yicha eng yirik ichki turizm bozorlari qariyb 1 trillion 
AQSh dollari bilan AQSh, 249 milliard AQSh dollari bilan Germaniya, 201 milliard AQSh dollari bilan Yaponiya, 
154 milliard dollar bilan Buyuk Britaniya va 139 milliard dollar bilan Meksika hisoblanadi.

UNWTO nashrlariga ko‘ra ichki turizmni rivojlantirish maqsadida butun dunyo bo‘ylab ishchilarga bonusli 
ta’tillar taklif qilishdan tortib, odamlarga o‘z mamlakatlarida sayohat qilishlari uchun vaucherlar va boshqa imti-
yozlar berishgacha bo‘lgan faol tadbirlar amalga oshirilmoqda.

Ichki turizmning ahamiyatini va bozor talablarini hisobga olgan holda, ko‘pchilik davlatlarda ichki turizm 
bozorini kengaytirish va rivojlantirish bo‘yicha turli ta’sir choralarini ko‘rmoqda. Ya’ni mahalliy sayyohlar sonini 
ko‘paytirish bo‘yicha maqsadli marketing va reklamaga qaratilgan tashabbuslar, turli turistik tashkilotlarga soliq 
preferensiyalarini qo‘llash hamda iste’molchilarni moliyaviy rag‘batlantirishga qaratilgan choralari ko‘rilmoqda. 
Jumladan, 

Italiyada Bonus Vacanze tashabbusi orqali yillik daromadi 40 000 yevrogacha bo‘lgan oilalarga ichki turistik 
sayohat vaqtida turar joy xarajatlariga sarflashi uchun 500 yevrogacha bo‘lgan ajratmalarni taklif qiladi. 

Malayziya 113 million AQSh dollari miqdorida sayohat uchun chegirma vaucherlari hamda ichki turizm 
bilan bog‘liq xarajatlar uchun 227 AQSh dollarigacha shaxsiy soliq imtiyozlarini taqdim etdi.

Kosta-Rika Kosta-Rikaliklar dam olish kunlari davomiyligini uzoq vaqt bo‘lishi va bu orqali ularning o‘z vaqt-
larini ichki sayohatga sarflashlari va hududlarda qolish muddatini uzaytirishlari uchun 2020 va 2021-yilgi barcha 
davlat bayramlarini dushanba kuniga ko‘chirdi.

Fransiya butun mamlakat bo‘ylab turli yo‘nalishlarga bag‘ishlangan #CetÉtéJeVisiteLaFrance (“Men bu 
yozda Fransiyaga tashrif buyuraman”) kompaniyasini boshladi. 

Argentina argentinalik sayyohlarni yaxshiroq tushunish uchun Ichki turizm observatoriyasi tashkil etilganini 
e’lon qildi.

Tailand 5 million tun mehmonxonada yashash uchun 5 kechagacha bo‘lgan odatdagi xona narxlarining 
40% miqdorida subsidiya berish tizimini yo‘lga qo‘ydi5. 

O‘zbekistonda ham ichki turizm rivojlantirish borasida ko‘plab ishlar amalga oshirildi. Jumladan, O‘zbeki-
ston Respublikasi Prezidenti tomonidan 2021-yil 9-fevraldagi “O‘zbekiston Respublikasida ichki va ziyorat tur-
izmini yanada rivojlantirish chora-tadbirlari to‘g‘risida” PF–6165-sonli Farmoni hamda 2022-yil 30-aprelda qabul 
qilingan “Ichki turizm xizmatlarini diversifikatsiya qilishga oid qo‘shimcha chora-tadbirlar to‘g‘risida”gi PQ–232-
sonli qarori bilan ichki turizmni qo‘llab-quvvatlashga qaratilgan bir qancha chora-tadbirlar amalga oshirildi.

2	 Understanding Domestic Tourism and Seizing its Opportunities. UNWTO briefing note – Tourism and COVID–19, ISSUE 3, sep-
tember 2020. 10–11 p.

3	 Iqtisodiy hamkorlik va taraqqiyot tashkiloti – Yevropadagi davlatlar birlashmasi. 1948 y. da AQSh tashabbusi bilan Yevropani tiklash 
bo‘yicha Amerika iqtisodiy va moliyaviy yordamini (Marshall rejasi) oqilona ishlatish va shu yordamni oladigan Yevropa mamlakatlari 
bilan hamkorlik qilish maqsadlarida tuzilgan Yevropa iqtisodiy hamkorlik tashkiloti vorisi tarzida tashkil topgan tashkilot. Hozirda tash-
kilotga 37 ta mamlakat a’zo hisoblanadi.

4	 https://www.unwto.org/news/unwto-highlights-potential-of-domestic-tourism-to-help-drive-economic-recovery-in-destinations-world-
wide. 

5	 UNWTO Highlights Potential of Domestic Tourism to Help Drive Economic Recovery in Destinations Worldwide. Madrid, Spain, 14 
September 2020.

Jumladan, O‘zbekiston Respublikasi Prezidentining PF–6165-sonli Farmoni bilan quyidagi imtiyoz va pref-
erensiyalar:

a)	 turoperatorlar, turagentlar, shuningdek, joylashtirish vositalari uchun foyda solig‘i stavkasini belgilangan 
stavkaga nisbatan 50 foizga kamaytirish;

b)	 kamida 10 kishidan iborat xorijiy turistik guruhlar uchun O‘zbekiston Respublikasida tur tashkil etish va 
ularning joylashtirish vositalarida kamida besh kecha tunab qolishi sharti bilan turoperatorlarning avia 
va temir yo‘l chiptalari bo‘yicha xarajatlarini chipta narxining 30 foizi miqdorida qisman subsidiyalash;

d)	 turoperatorlar, turagentlar va turizm sohasida mehmonxona xizmatlari (joylashtirish xizmatlari) ko‘rsat-
uvchi subyektlar bo‘yicha:

●	 yuridik shaxslardan olinadigan yer solig‘i va yuridik shaxslarning mol-mulkiga solinadigan soliqni 
to‘lashdan ozod qilish;

●	 ular tomonidan to‘lanadigan ijtimoiy soliqni kamaytirilgan stavkada 1 foiz miqdorida belgilash muddat-
lari 2021-yil 31-dekabrga qadar uzaytirildi6. 

Shuningdek, O‘zbekiston Respublikasi Prezidentining PQ–232-sonli qarori bilan:

●	 mehnat jamoalarining jamoa shartnomalariga ish beruvchilar tomonidan xodimlar uchun yiliga bir maro-
taba mahalliy sayohatga chiqish imkonini yaratish qoidalari kiritildi;

●	 sayohat xarajatlarining bir qismi ish beruvchilarning byudjetdan tashqari jamg‘armalari mablag‘lari va 
qonunchilikda taqiqlanmagan boshqa manbalar hisobidan qoplab berilishi yo‘lga qo‘yildi;

●	 2022-yil 1-sentyabrdan boshlab O‘zbekiston Respublikasi fuqarolari (mahalliy turistlar) uchun “O‘zbeki-
ston bo‘ylab sayohat qil!” dasturi doirasida respublika hududlari bo‘ylab ichki sayohatlarni amalga 
oshirish xarajatlarining bir qismini qaytarish – “Cashback” tartibi joriy etildi; 

●	 2022-yil 1-iyuldan boshlab “Turizm mahallasi”, “Turizm qishlog‘i” yoki “Turizm ovuli” maqomi berilgan 
fuqarolar yig‘inlari hududlarida mehmon uylari, ovqatlanish va savdo shoxobchalari, ko‘ngilochar joylar 
tashkil etgan tadbirkorlar uchun 3 yil davomida aylanmadan olinadigan soliq va ijtimoiy soliq stavkasi 
1 foiz miqdorida, ushbu hududlardagi yuridik shaxslarning mol-mulkiga solinadigan soliq va yuridik 
shaxslardan olinadigan yer solig‘i miqdorlari – mazkur soliqlar bo‘yicha hisoblangan summaning 1 foizi 
miqdorida belgilandi7;

●	 oilaviy mehmon uylarini ta’mirlashga 100 million so‘mgacha, mebel, maishiy texnika va boshqa buyumlar 
bilan jihozlashga 50 million so‘mgacha hamda suzish havzalarini tashkil etish loyihalarni moliyalasht-
irish uchun tadbirkorlarga 200 million so‘mgacha kreditlar berish tartibi belgilandi. Ushbu loyihalarni 
amalga oshirish uchun Ipoteka dasturi doirasida iqtisod qilingan mablag‘lar hisobidan 100 mlrd so‘m, 
kichik tadbirkorlik uchun ajratilgan pul mablag‘lari hisobidan 50 million dollar yo‘naltirildi.

Har bir turistga sayohat xarajatlarini qaytarishda quyidagi miqdorlar qo‘llaniladi:

●	 aviaqatnov orqali borib-kelish chiptasi narxining 15 foizi, lekin 150 ming so‘mdan oshmagan miqdorda;

●	 temir yo‘lda yoki avtobusda borib-kelish chiptasi narxining 15 foizi, lekin 80 ming so‘mdan oshmagan 
miqdorda;

●	 joylashtirish vositasida tunab qolish xarajatining 15 foizi, lekin 80 ming so‘mdan oshmagan miqdorda;

●	 teatr, muzey, sirk va badiiy galereyalarga har bir tashrif chiptasi narxining 50 foizi, lekin 20 ming so‘mdan 
oshmagan miqdorda.

“Cashback” tartibini joriy etish uchun respublika byudjetining qo‘shimcha mablag‘laridan 2023 yil 1 yan-
vardan boshlab jami 30 mlrd so‘m, jumladan uning 1-bosqichi uchun 10 mlrd so‘m ajratish mexanizmi joriy etildi.

Shu bilan birga ichki turizmni rivojlantirish uchun mas’ul tashkilotlar belgilandi va ushbu tashkilotlarga o‘z 
yo‘nalishlari bo‘yicha har yili ish beruvchilar bilan birgalikda xodimlarni respublika bo‘ylab sayohatga chiqishi 
uchun sayohat grafiklarini tasdiqlash hamda sayohatni amalga oshirish yuklatildi. Ya’ni:

6	 O‘zbekiston Respublikasi Prezidenti tomonidan 2021 yil 9 fevraldagi “O‘zbekiston Respublikasida ichki va ziyorat turizmini yanada 
rivojlantirish chora-tadbirlari to‘g‘risida”gi PF–6165-sonli Farmoni.

7	 Mazkur hududlarda faoliyat yurituvchi tadbirkorlar uchun O‘zbekiston Respublikasi Prezidentining 2022 yil 27 yanvardagi “Xizmatlar 
sohasini rivojlantirishga oid qo‘shimcha chora-tadbirlar to‘g‘risida”gi PQ–104-son qarori 2-bandining “a” va “v” kichik bandlarida 
nazarda tutilgan imtiyozlar nazarda tutilgan.

●	 yoshlar uchun – Yoshlar ishlari agentligi, Oliy ta’lim, fan va innovatsiyalar vazirligi, Maktabgacha va 
maktab ta’limi vazirligi;

●	 mehnat va mahallalar jamoalari, faxriylar, nuroniylar va pensionerlar uchun – O‘zbekiston kasaba 
uyushmalari Federatsiyasi hamda Kambag‘allikni qisqartirish va bandlik vazirligi;

●	 xotin-qizlar uchun – Kambag‘allikni qisqartirish va bandlik vazirligi huzuridagi Oila va xotin-qizlar davlat 
qo‘mitasi, Tibbiy-ijtimoiy xizmatlarni rivojlantirish agentligi mas’ul qilib belgilandi8.

Yuqorida sanab o‘tilgan chora-tadbirlarni amalga oshirish natijasida: 

●	 150 ming nafar qo‘shimcha sayohatlar amalga oshirilishi hamda 104,3 mlrd so‘mlik turizm xizmat-
lari aylanmasi shakllantirilishi va buning hisobiga davlat byudjetiga qo‘shimcha 15,5 mlrd so‘m soliq 
tushumlari tushishi kabi iqtisodiy o‘zgarishlarga zamin yaratilgan; 

●	 2022-yil davomida “O‘zbekiston bo‘ylab sayohat qil” dasturi doirasida 11,435 mln. ta (2021-yilga nis-
batan 1,9 barobar) ichki turistik sayyohatlar amalga oshirilgan. Jumladan, mehnat jamoalari sayohatlari 
700,1 ming tani, ayollar daftariga kiritilgan xotin-qizlar sayohatlari 37,9 mingtani, notinch oilalar sayo-
hatlari 1,4 mingtani, yoshlar hamda nuroniylar sayohati 588,3 mingtani hamda mahalliy aholi sayohat-
lari 10 mln 107,4 mingtani tashkil etgan;

●	 2022-yil davomida 42,7 mingta transport xizmatlari amalga oshirilgan bo‘lib, shundan: 6,4 mingta avia 
qatnovlar, 1,9 mingta temir yo‘l qatnovlari, 34,3 mingta avtobus qatnovlarini tashkil etgan.

M A V J U D  M U A M M O L A R 
Yuqoridagi ishlarni amalga oshirilishiga qaramasdan, Oxirgi 5 yil mobaynida O‘zbekiston Respublikasida 

ichki turistik sayohatlar ulushi xalqaro sayyohatlar soniga nisbatan o‘rtacha 70 foizdan oshmaganini ko‘rishimiz 
mumkin (1-jadval). 

1-jadval: O‘zbekiston Respublikasida 2018–2022 yillarda ichki va xalqaro tashrif buyuruvchilar to‘g‘risida 
ma’lumot (mingta safar)

2018-yil 2019-yil 2020-yil 2021-yil 2022-yil

Ichki turistik safar soni 12 489,2 14 748,0 3 534,1 5 813,9 11 435,5

Kirish sayohatlari soni 5 346,2 6 748,5 1 504,1 1 881,3 5 232,8

Umumiy sayohatlar soni 17 835,4 21 496,5 5 038,2 7 695,2 16 668,3

Solishtirma nisbati 70/30 69/31 70/30 76/24 67/33

Jadvaldagi raqamlarni tahlil qiladigan bo‘lsak, 2022-yildagi ichki turistik sayohatlar soni 2021-yilga nis-
batan 1,97 baraborga oshgan bo‘lsa, xalqaro turistik sayohatlar soni 2,78 barobarga oshganligini ko‘rishimiz 
mumkin. Bu esa, xalqaro turizmning o‘sish sur’atlari ichki turizmga nisbatan yuqori ekanligini anglatadi.

O‘zbekiston Respublikasi ichki turizm bozorining yanada rivojlantirishiga salbiy ta’sir ko‘rsatayotgan bir 
nechta omillar mavjud.

Birinchidan, ichki turizm marketingi va reklama xizmatlari yetarli darajada yo‘lga qo‘yilmagan. Oxirgi yil-
larda O‘zbekistonning turizm imkoniyatlari turli tillarda xorijiy davlatlarning mashhur nashrlarida faol yoritilm-
oqda, biroq mahalliy aholi uchun O‘zbekistonning jozibador turistik manzillari va sayohatlarni tashkil etuvchilar 
to‘g‘risida ma’lumot beruvchi nashrlar yetarli emas. Ya’ni mahalliy aholining aksariyat qismi hududlarning qaysi 
hududida qanday turdagi turistik mahsulotlar borligi to‘g‘risidagi ma’lumotlarga ega emas.

2022-yil yakuniga qadar respublikaning turistik resurslari hamda turistik industriya obyektlari to‘g‘risida 
xabardor qilish, shuningdek turistik bozorlarda turistik mahsulotlarni targ‘ib qilish bo‘yicha faoliyatni amalga 
oshiruvchi 151 ta turistik axborot markazlari tashkil etilgan bo‘lib, ularning aksariyati mahalliy aholi uchun qulay 
bo‘lmagan (kiruvchi turistlar uchun qulay) manzillarda – davlat chegara punktlari, aeroportlarning ichki qismi, 
turizm maskanlari yoki ziyoratgohlarda joylashgan.

Ikkinchidan, mahalliy aholiga ko‘rsatilayotgan ichki turizm logistika xizmatlarining noqulayligi va qimmat 
ekanligi. So‘nggi 2 yilda Urganch-Farg‘ona-Urganch, Samarqand-Namangan-Samarqand hamda Andijon-Xi-
va-Andijon yo‘nalishlari bo‘yicha doimiy temir yo‘l qatnovlari hamda Xiva-Buxoro va Buxoro-Termiz avtobus 
qatnovlari yo‘lga qo‘yildi.

8	 O‘zbekiston Respublikasi Prezidentining 2022-yil 30-aprelda qabul qilingan “Ichki turizm xizmatlarini diversifikatsiya qilishga oid 
qo‘shimcha chora-tadbirlar to‘g‘risida”gi PQ–232-sonli qarori.

Biroq mavjud aviareys va temir yo‘l chiptalarini xarid qilishda katta navbatlar yuzaga kelmoqda. Ayrim avia 
va temir yo‘l yo‘nalishlarida o‘rinlar 5 kundan 10 kungacha oldindan band qilinganligiga guvoh bo‘layapmiz. Bu 
esa, ko‘rsatilayotgan transport xizmatlari hajmi talabga nisbatan yetarli emasligini ko‘rsatadi. 

Shuningdek, aksariyat aviaqatnovlar Toshkent shahri bilan bog‘langan bo‘lib, ayrim hududlarni bog‘lovchi 
aviaqatnovlar, to‘g‘ridan-to‘g‘ri temir yo‘l va avtobus qatnovlari mavjud emas. Masalan, Qoraqalpog‘iston 
Respublikasi va Xorazm viloyati fuqarolari uchun uzoq masofada joylashgan Surxondaryo viloyatiga 
(Nukus – Termiz – 989 km, Urganch – Termiz – 866 km) yoki Qoraqalpog‘iston Respulibkasini Farg‘ona vodiysi 
viloyatlarini bilan to‘g‘ridan-to‘g‘ri bog‘lovchi avia, temir yo‘l va avtobus qatnovlari yo‘lga qo‘yilmagan (2-, 3- va 
4-jadvallar).

Shu bilan birga transport qatnovlarining aksariyati hududlarning turizm markazlari yoki shaharlariga emas, 
balki ma’muriy markazlariga yo‘naltirilgan. Masalan, Qashqadaryo viloyatida transport qatnovlari asosan Qarshi 
shahriga amalga oshiriladi, ammo viloyatning asosiy turistik shahri Shahrisabz shahrigacha to‘g‘ridan-to‘g‘ri 
qatnovlar mavjud emas.

2-jadval: O‘zbekiston Respublikasida tashkil etilgan hududlararo aviaqatnovlar to‘g‘risida ma’lumot9 2023-yil 
fevral oyi holatiga 

T/r Hududlar kesimida transport 
yo‘nalishlari Etib borish vaqti O‘rtacha xarajat 

miqdori (so‘m)
Davriyligi 
(1 haftada)

1 Urganch – Farg‘ona 1 soat 50 daqiqa 346 375 2 marta
2 Buxoro – Namangan 1 soat 10 daqiqa 403 412 2 marta
3 Toshkent – Urganch 1 soat 20 daqiqa 592 812 14 marta
4 Toshkent – Buxoro 1 soat 10 daqiqa 268 941 7 marta
5 Toshkent – Andijon 1 soat 25 daqiqa 330 450 7 marta
6 Toshkent – Samarqand 50 daqiqa 202 230 14 marta
7 Toshkent – Qarshi 1 soat – 3 soat 10 daqiqa 195 741 5 marta
8 Toshkent – Navoiy 3 soat 6 daqiqa 197 266 2 kun
9 Toshkent – Nukus 1 soat 40 daqiqa 599 122 7 kun
10 Toshkent – Termiz 1 soat 20 daqiqa 562 332 4 kun
11 Samarqand – Namangan 1 soat 10 daqiqa 256 712 2 kun
12 Samarqand – Farg‘ona 1 soat 10 daqiqa 229 866 4 kun 

3-jadval: O‘zbekiston Respublikasida tashkil etilgan hududlararo temir yo‘l transporti qatnovlari to‘g‘risida 
ma’lumot10 2023-yil fevral oyi holatiga 

T/r Hududlar kesimida transport 
yo‘nalishlari Poezd turi Etib borish vaqti O‘rtacha xarajat 

miqdori (so‘m)
Davriyligi  
(1 haftada)

1 Toshkent – Olot Yo‘lovchi 9 soat 34 daqiqa 129 950 3 kun
2 Toshkent – Nukus Yo‘lovchi 17 soat 4 daqiqa 171 650 6 kun
3 Toshkent – Xiva Yo‘lovchi 13 soat 55 daqiqa 163 180 Har kuni

4 Toshkent – Buxoro
Sharq 6 soat 44 daqiqa 120 940 Har kuni
Afrosiyob 3 soat 49 daqiqa 171 000 Har kuni

5 Toshkent – Termiz Yo‘lovchi 14 soat 15 daqiqa 145 290 Har kuni
6 Toshkent – Andijon Yo‘lovchi 6 soat 1 daqiqa 107 790 4 kun

7 Toshkent – Qarshi
Sharq 5 soat 18 daqiqa 112 250 4 kun 
Afrosiyob 3 soat 21 daqiqa 144 000 3 kun

8 Toshkent – Samarqand
Sharq 3 soat 19 daqiqa 98 200 Har kuni
Afrosiyob 2 soat 20 daqiqa 103 000 Har kuni

9 Xiva – Andijon Yo‘lovchi 22 soat 28 daqiqa 198 350 Har kuni
10 Andijon – Termiz Yo‘lovchi 21 soat 31 daqiqa 180 660 4 kun

9	 Avia qatnovlar jadvali va ularning narxlari to‘g‘risidagi ma’lumotlar https://www.airways.uz/ va https://avia.uniticket.uz/ saytlaridan 
olingan bo‘lib, muallif tomonidan shakllantirilgan.

10	 Temir yo‘l qatnovlari jadvali va ularning narxlari to‘g‘risidagi ma’lumotlar https://e-ticket.railway.uz/ saytidan olingan bo‘lib, muallif 
tomonidan shakllantirilgan.

4-jadval: O‘zbekiston Respublikasida tashkil etilgan hududlararo avtobus qatnovlari to‘g‘risida ma’lumot11 2023-
yil fevral oyi holatiga 

T/r Hududlar kesimida transport 
yo‘nalishlari Etib borish vaqti O‘rtacha xarajat 

miqdori (so‘m)
Davriyligi  
(1 haftada)

1 Toshkent – Qarshi 15 soat 75 000 7

2 Toshkent – Mirbozor 8 soat 70 000 7

3 Toshkent – Samarqand 5 soat 48 000 7

4 Toshkent – Buxoro 8 soat 89 000 7

5 Toshkent – Nukus 18 soat 134 000 1

6 Toshkent – Urganch 15 soat 150 000 7

7 Toshkent – Xatirchi 6 soat 30 daqiqa 63 000 Oyning kunlarida

8 Toshkent – Denov 15 soat 120 000 7

9 Toshkent – Xiva 15 soat 150 000 7

10 Toshkent – Termiz 15 soat 114 000 2

11 Toshkent – Qorako‘l 15 soat 90 000 7

12 Toshkent – Qiziltepa 11 soat 85 000 7

13 Toshkent – Uchquduq 11 soat 92 000 Oyning kunlarida

14 Toshkent – Zarafshon 9 soat 80 000 7

Hududlararo transport qatnovlarining yo‘qligi bir vaqtning o‘zida bir nechta hududlar bo‘ylab ichki turistik 
sayohatni amalga oshiruvchilar uchun noqulayliklarni yuzaga keltiradi. Bu esa, ichki turistlarni mamlakat hudud-
lari bo‘ylab turizm sayohatlarini amalga oshirish davrini qisqa vaqt davom etishiga, shuningdek turistlarning 
ichki turizm xizmatlaridan foydalanish doirasini cheklanishiga sabab bo‘lmoqda. 

Uchinchidan, turistlarning sayohatlarni mustaqil amalga oshirishlariga ko‘maklashuvchi zamonaviy va foy-
dalanish qulay bo‘lgan dasturiy ta’minotlar yetarli emas. Qo‘plab sayyohlar shaharlar bo‘ylab turizmni mustaqil 
tashkil qila olmaydi hamda ko‘rsatilayotgan turizm xizmatlaridan to‘laqonli foydalana olishmaydi.

Respublikadagi barcha turoperatorlar tomonidan yaratilgan turistik mahsulotlar to‘g‘risida axborot beruv- 
chi, turistik yo‘nalishlarni mustaqil belgilash imkonini beruvchi dasturiy ta’minotlar mavjud emas. Shuningdek, 
joylashtirish vositalariga masofada turib onlayn buyurtma berish imkonini beruvchi mavjud dasturiy ta’minot-
larda narxi arzon bo‘lgan xostellar va uy mehmonxonalari to‘g‘risida ma’lumotlar mavjud emas.

Vaholangki, so‘nggi 6 yil davomida ichki turizm bozori iste’molchilari uchun arzon turar joylar yaratish 
bo‘yicha ijobiy ishlar amalga oshirilgan. Jumladan, xostellar soni 2017-yilga nisbatan 37,2 barobarga, ularda 
yaratilgan o‘rinlar soni esa 40,5 barobarga oshgan, 2018-yildan boshlab esa oilaviy mehmon uylarini tashkil 
etish va ularni faoliyatini tartibga solish jarayonlari boshlangan. Hozirga kelib oilaviy mehmon uylari soni 
3202 taga va ularda yaratilgan o‘rinlar soni 28 073 tani tashkil etmoqda (5-jadval).

5-jadval: O‘zbekiston Respublikasida tashkil etilgan mehmonxonalar, xostellar va oilaviy mehmon uylari to‘g‘risida 
ma’lumot.

Asosiy ko‘rsatkich nomi 2017-yil 2018-yil 2019-yil 2020-yil 2021-yil 2022-yil

Mehmonxonalar
dona 716 777 847 927 942 935
xona 18 051 19 162 21 790 24 286 26 455 28 628
o‘rin 35 578 38 077 42 891 47 907 51 632 55 544

Xostellar
dona 16 62 214 241 357 596
xona 125 446 2 238 2 555 3 712 6 655
o‘rin 489 1 543 6 931 7 808 11 666 19 796

Oilaviy mehmon uylari
dona 106 886 1 386 2 458 3 202
xona 278 2 323 3 194 8 800 11 045
o‘rin 841 7 146 11 263 21 018 28 073

11	 Avtobus qatnovlari jadvali va ularning narxlari to‘g‘risidagi ma’lumotlar https://mintrans.uz/ va https://avtoticket.uz/timetable saytlar-
idan olingan bo‘lib, muallif tomonidan shakllantirilgan.

X U L O S A  V A  T A K L I F L A R
Yuqoridan sanab o‘tilgan kamchilik va muammolarni hal qilish uchun quyidagilarni:
●	 o‘zbek, rus va qoraqalpoq tillarida O‘zbekistonning ichki turizm imkoniyatlarini targ‘ib qiluvchi maxsus 

nashrlar tayyorlash, ushbu nashrlarni barcha turdagi faoliyat yurituvchi subyektlarga bepul yetkazish 
hamda ushbu subyektlarda turizm burchaklarini tashkil etish choralarini ko‘rish;

●	 aholi gavjum joylarida (bozorlar, yirik savdo markazlari va hokazo) doimiy faoliyat yurituvchi hamda 
aholi ko‘p qatnashuvchi bayram tadbirlari o‘tkaziladigan joylarda ko‘chma turistik axborot markazlari 
faoliyatini yo‘lga qo‘yish;

●	 turizm sohasidagi yaratilgan dasturiy ta’minotlarni yanada rivojlantirish va yangi innovatsion biznes 
g‘oyalarni, shu jumladan birinchi navbatda ichki turistlar uchun qulayliklar yaratishga yo‘naltirilgan das-
turiy ta’minotlarini yaratish xizmatlarini qisman subsidiyalash;

●	 erkin sayyohlarga qulaylik yaratish, turistlarning belgilangan turizm manzillariga qulay, xavfsiz hamda 
yuqori sifatli servis ko‘rsatilgan holda yetib borishlariga xizmat qiluvchi, turistik firmalarning avtobuslari, 
mikroavtobus va yengil avtomashinalari doimiy jalb etiluvchi hamda ularni belgilangan qat’iy grafik 
asosida harakatlanishini ta’minlovchi turistik bekatlar faoliyatini yo‘lga qo‘yish kabi choralarni amalga 
oshirish lozim bo‘ladi. 

Xulosa o‘rnida aytadigan bo‘lsak, O‘zbekiston Respublikasida ichki turizmni rivojlantirish uchun bir-
inchi navbatda, aholiga Respublika hududlarining turistik imkoniyatlari haqida tasavvurni paydo qilish lozim.  
Shuningdek, ularga ichki jamoaviy turizmni va mustaqil turizmni tashkil etish uchun qulay axborot-kommunikat-
siya muhitini shakllantirish muhim hisoblanadi.

